
Annotatsiya 

Maqolada “BAKAN TEX” MChJ korxonasining ishlab chiqarish-xoʻjalik 

faoliyati hamda mavjud ishlab chiqarish quvvatlaridan foydalanish holati tahlil 

qilingan. Asosiy vositalarning tarkibi, texnik holati va eskirish darajasi, ishlab 

chiqarish quvvatlaridan foydalanish samaradorligi hamda korxonaning moliyaviy 

koʻrsatkichlariga taʼsir etuvchi omillar baholangan. Shuningdek, tahlil natijalari 

asosida ishlab chiqarish quvvatlarini modernizatsiya qilish, asosiy vositalarni 

texnologik yangilash, resurslardan samarali foydalanish va quvvatlardan foydalanish 

darajasini oshirishga qaratilgan ustuvor yoʻnalishlar hamda amaliy takliflar ishlab 

chiqilgan. 

Kalit soʻzlar: “BAKAN TEX” MChJ, ishlab chiqarish quvvati, ishlab chiqarish 

quvvatlaridan samarali foydalanish, asosiy vositalar eskirishi, moliyaviy 

koʻrsatkichlar, ishlab chiqarish resurslari. 

Аннотaция 

В статье анализируется производственно-хозяйственная деятельность ООО 

«BAKAN TEX», а также использование имеющихся у предприятия 

производственных мощностей. Оцениваются состав, техническое состояние и 

износ основных средств, эффективность использования производственных 

мощностей, а также факторы, влияющие на финансовые показатели 

предприятия. Кроме того, на основе результатов анализа разработаны 

приоритетные направления и практические рекомендatsiи по модернизatsiи 

производственных мощностей, техническому обновлению основных средств, 

обеспечению эффективного использования ресурсов и повышению уровня 

загрузки мощностей. 

Ключевые слова: ООО «BAKAN TEX», производственная мощность, 

эффективное использование производственных мощностей, износ основных 

средств, финансовые показатели, производственные ресурсы. 

Abstract 

The article analyzes the production and economic activities of “BAKAN TEX” 

LLC, as well as the utilization of its existing production capacities. It evaluates the 

composition, technical condition, and depreciation of fixed assets, the efficiency of 

production capacity utilization, and the factors influencing the enterpriseʼs financial 

indicators. Furthermore, based on the analysis results, priority directions and practical 

recommendations have been developed to modernize production capacities, 

technologically upgrade fixed assets, ensure the efficient use of resources, and increase 

the level of capacity utilization. 

KIRISH 

Mamlakatimizda toʻqimachilik sanoatini ustuvor yoʻnalish sifatida rivojlantirish, 

bugungi kunda tarmoq korxonalarining ishlab chiqarish salohiyatini oshirish hamda 

ularning raqobatbardoshligini mustahkamlashga qaratilgan iqtisodiy islohotlar 

muayyan ijobiy natijalarni taʼminlamoqda. Ushbu jarayonlar bevosita toʻqimachilik 

sanoati korxonalari faoliyatini ilmiy-uslubiy jihatdan kompleks tarzda tadqiq etish 

zaruriyatini yanada oshiradi. Shu jihatdan, tadqiqot obyekti sifatida respublika sanoati 

tarkibida faoliyat yuritayotgan, asosiy faoliyati toʻqimachilik hamda tikuv-trikotaj 

mahsulotlarini ishlab chiqarishga ixtisoslashgan korxonalar tanlab olindi. Ularning 

ishlab chiqarish faoliyati, mavjud ishlab chiqarish quvvatlaridan foydalanish holati va 

samaradorligini iqtisodiy jihatdan baholash tadqiqotning muhim yoʻnalishlaridan biri 

sifatida belgilandi. 

Tadqiqot obyekti sifatida toʻqimachilik sanoatida faoliyat yuritayotgan “BAKAN 

TEX” masʼuliyati cheklangan jamiyati shaklidagi xorijiy korxona faoliyati tanlab 

olindi. Korxona 2017-yilda Toshkent shahrida oʻz faoliyatini boshlagan boʻlib, uning 

asosiy ishlab chiqarish yoʻnalishi paxta tolasini qayta ishlash va ip yigiruv mahsulotlari 

ishlab chiqarish bilan bogʻliq. 

Korxona Nizomida belgilangan maqsad va vazifalardan kelib chiqqan holda, 

uning xoʻjalik faoliyati paxta xomashyosini qayta ishlash asosida tayyor mahsulot 

ishlab chiqarish, mavjud ishlab chiqarish resurslaridan samarali foydalanish hamda 

ishlab chiqarish jarayonlarining uzluksizligini taʼminlashga yoʻnaltirilgan. Bu esa 

korxona misolida ishlab chiqarish quvvatlarining shakllanishi, ulardan foydalanish 

darajasi va iqtisodiy samaradorligini kompleks tadqiq etish imkonini beradi. “BAKAN 

TEX” MChJ xorijiy korxonasining tasdiqlangan ustav jamgʻarmasi  

650 455 766,50 soʻmni tashkil etib, mazkur mablagʻ jamiyat ishtirokchilari tomonidan 

ustav kapitaliga kiritilgan pul mablagʻlari va mol-mulk koʻrinishidagi ulushlar hisobiga  

shakllantirilgan [4]. 

ADABIYOTLAR SHARHI 

V.M.Makarov va S.V.Lukinalar ushbu jarayonga alohida toʻxtalib oʻtgan holda 

quyidagicha yondashgan yaʼni, “Ishlab chiqarish quvvati belgilangan sharoitlarda turli 

jihozlar va ishlab chiqarish resurslaridan (ishlab chiqarish maydonlari, energiya xom 

ashyo va jonli mehnat resurslaridan) foydalanishga asosida muayyan vaqt davrida 

mahsulotlarning mumkin boʻlgan eng yuqori hajmda (mahsulot birliklari sonida) ishlab 

chiqarilish miqdori bilan ifodalanadi. Quvvatlarni optimallashtirishning muhim jihati 

bu mahsulotning hayot siklini turli bosqichlarida samarali foydalanish  

hisoblanadi” [1]. 

O.V.Baskakova va L.F.Seykolar ishlab chiqarish quvvati tushunchasi va uning 

oʻziga xos xususiyatlariga alohida urgʻu bergan holda,  “Korxonaning ishlab chiqarish 

quvvati - bu mahsulotlarni sotish rejasiga muvofiq belgilangan nomenklatura va 

assortiment doirasida, ilgʻor innovatsion texnologiyalardan foydalanish, mehnat va 

mahsulot ishlab chiqarishni samarali tashkil etish, yetakchi uskunalar va ishlab 

chiqarish maydonlaridan eng yuqori darajada foydalanish natijasida korxona 

tomonidan erishish mumkin boʻlgan ishlab chiqarishning yuqori hajmini  

anglatadi” [2]. 

“BAKAN TEX” MChJ xorijiy korxonasining asosiy ishlab chiqarish 

yoʻnalishlaridan biri 100 foiz paxta tolasidan taroqlash texnologiyasi asosida ixcham 

(compact) usulda kalava ip ishlab chiqarish hisoblanadi. Korxonada kalava ip ishlab 

chiqarish jarayoni 2018-yil yanvar oyidan yoʻlga qoʻyilgan boʻlib, mazkur davrdan 

boshlab ishlab chiqarish jarayoniga jalb etilgan 33 ta texnologik uskuna belgilangan 

ishlab chiqarish quvvati asosida faoliyat koʻrsata boshlagan. 

Korxonada paxta tolasini qayta ishlash asosida turli chiziqli zichlik va texnologik 

xususiyatlarga ega boʻlgan “Ne 20/1”, “Ne 30/1”, “Ne 36/1” hamda “Ne 40/1” turidagi 

kalava iplar ishlab chiqariladi. Mahsulot turlarining bunday diversifikatsiyasi ichki va 

tashqi bozor isteʼmolchilarining turli talablarini qondirish, ishlab chiqarish 

quvvatlaridan maqbul foydalanish hamda korxonaning bozor imkoniyatlarini 

kengaytirishga xizmat qiladi. 

“BAKAN TEX” MChJning ishlab chiqarish faoliyati eksportga yoʻnaltirilganligi 

bilan ham ahamiyatlidir. Korxonada ishlab chiqarilayotgan kalava ip mahsulotlari 

Polsha, Shimoliy Makedoniya, Portugaliya, Rossiya, Qirgʻiziston, Turkiya, Pokiston, 

Xitoy va Misr kabi davlatlar bozorlariga eksport qilinadi. Eksport geografiyasining bir 

nechta mintaqalarni qamrab olishi korxona mahsulotlarining tashqi bozorlarda 

realizatsiya qilinishi uchun shakllangan savdo aloqalari mavjudligini koʻrsatadi. 

Shu jihatdan, korxonada mavjud texnologik uskunalarning ishlab chiqarish 

quvvati, ularning amaldagi yuklanish darajasi, ishlab chiqarilgan mahsulot hajmi va 

eksport koʻrsatkichlarini oʻzaro bogʻliq holda tahlil qilish ishlab chiqarish 

quvvatlaridan foydalanish samaradorligini baholashda muhim ahamiyat kasb  

etadi [4]. 

METODOLOGIYA 

Mazkur tadqiqotda nazariy yondashuvlar asosida tadqiqotda sintez, mantiqiy 

fikrlash, solishtirma tahlil usullaridan foydalanilgan. Shuningdek, “BAKAN TEX” 

MChJ xorijiy korxonasi faoliyatini tahliliy oʻrganish asosida ilmiy asoslangan taklif va 

tavsiyalar ishlab chiqishdan iborat. 

TAHLIL VA NATIJALAR 

Toʻqimachilik sanoati respublika sanoat sektorining muhim tarmoqlaridan biri 

sifatida asosiy vositalar va mavjud ishlab chiqarish quvvatlaridan samarali 

foydalanishni taqozo etadi. Shu jihatdan, tarmoq korxonalarida ishlab chiqarish 

salohiyatidan foydalanish darajasiga taʼsir etuvchi texnik, texnologik va iqtisodiy 

omillarni kompleks tadqiq etish muhim ilmiy-amaliy ahamiyat kasb etadi. 

Zamonaviy ishlab chiqarish talablaridan kelib chiqib, toʻqimachilik korxonalarida 

mehnat sigʻimini kamaytirish, qoʻl mehnati ulushini qisqartirish, texnologik 

jarayonlarni mexanizatsiyalash va avtomatlashtirish, shuningdek, zamonaviy uskuna 

va texnologiyalarni ishlab chiqarishga joriy etishga ustuvor ahamiyat berilmoqda. 

Mazkur jarayonlar mehnat unumdorligini oshirish bilan bir qatorda, mavjud ishlab 

chiqarish quvvatlaridan toʻliqroq va samarali foydalanish uchun zarur texnik-

texnologik shart-sharoitlarni shakllantiradi. 

Toʻqimachilik sanoati korxonalarida ishlab chiqarish quvvatlaridan foydalanish 

samaradorligini baholashda, avvalo, asosiy vositalarning tarkibi, tuzilishi, texnik 

holati, yangilanish va eskirish darajasi hamda ulardan foydalanish koʻrsatkichlarini 

tahlil qilish maqsadga muvofiq. Bunday yondashuv korxonaning mavjud ishlab 

chiqarish salohiyatini aniqlash, asosiy vositalardan foydalanish samaradorligini 

baholash hamda ularning ishlab chiqarish quvvatlarini shakllantirish va oʻzlashtirish 

jarayoniga taʼsirini iqtisodiy jihatdan asoslash imkonini beradi. 

“BAKAN TEX” MChJ xorijiy korxonasining asosiy vositalari qiymati 2018-2025 

yillarda barqaror oʻsish tendensiyasi kuzatilgan. Jumladan, 2018-yilda korxona asosiy 

vositalarining umumiy qiymati 344 521,7 mln soʻmni tashkil etgan boʻlsa, 2025-yilga 

kelib ushbu koʻrsatkich 466 664,8 mln soʻmga yetgan. Natijada tahlil qilinayotgan 

davrda asosiy vositalar qiymati mutlaq ifodada 122 143,1 mln soʻmga yoki 35,5 foizga 

oshgan. 

Asosiy vositalar qiymatining mazkur dinamikasi korxonaning moddiy-texnik 

bazasi miqyosi kengayib borganini koʻrsatadi. Bunda ishlab chiqarish jarayonlarini 

texnik va texnologik jihatdan yangilash, zamonaviy mashina va uskunalarni ishlab 

chiqarishga jalb etish hamda asosiy kapitalga yoʻnaltirilgan investitsiyalar hajmining 

ortishi muhim omillar sifatida qaralishi mumkin. 

Asosiy vositalar qiymatining oʻsishi oʻz-oʻzidan ulardan foydalanish 

samaradorligi oshganligini anglatmaydi. Shu sababli korxonada asosiy vositalar 

hajmining koʻpayishini ishlab chiqarilgan mahsulot hajmi, ishlab chiqarish 

quvvatlaridan foydalanish darajasi, fond qaytimi, fond sigʻimi va mehnat unumdorligi 

kabi iqtisodiy koʻrsatkichlar dinamikasi bilan oʻzaro bogʻliq holda baholash maqsadga 

muvofiq. Bunday yondashuv “BAKAN TEX” MChJda asosiy vositalar qiymatining 

oʻsishi ishlab chiqarish quvvatlaridan foydalanish samaradorligiga qay darajada taʼsir 

koʻrsatganini aniqlash imkonini beradi. 

1-jadval 

“BAKAN TEX” MChJ ishlab chiqarish quvvatini tashkil etuvchi asosiy 

vositalar holati, mln soʻmda [8] 

Yillar 
Asosiy vositalar 

qiymati 

Asosiy vositalarning eskirish 

darajasi, foizda 

Asosiy vositalarning qoldiq 

qiymati 

2018 344 521,7 5,4 325 866,6 

2019 363 634,6 12,1 319 566,9 

2020 403 408,3 18,7 327 948,1 

2021 427 108,2 23,9 324 945,5 

2022 437 268,7 39,0 206 723,5 

2023 451 805,9 53,2 211 502,9 

2024 453 157,3 65,1 158 109,3 

2025 466 664,8 74,8 117 591,5 

Korxona asosiy vositalari qiymatining oʻsib borishi fonida ularning eskirish 

darajasida ham sezilarli oʻsish tendensiyasi kuzatilgan. Xususan, 2018-yilda asosiy 

vositalarning eskirish darajasi 5,4 foizni tashkil etgan boʻlsa, 2025-yilga kelib mazkur 

koʻrsatkich 74,8 foizga yetgan. Demak, tahlil qilinayotgan davrda eskirish darajasi  

69,4 foiz punktga oshgan yoki 2018-yilga nisbatan qariyb 13,9 barobar yuqorilagan. 

Ayniqsa, 2022-2025 yillarda asosiy vositalarning eskirish jarayoni jadallashgan boʻlib, 

ushbu davrda eskirish darajasi 39,0 foizdan 74,8 foizgacha koʻtarilgan. Natijada 

mazkur koʻrsatkich atigi uch yil davomida 35,8 foiz punktga yoki qariyb 1,9 barobarga 

ortgan. Bu holat korxonada asosiy vositalar qiymatining oʻsishi ularning texnik holatini 

yaxshilash va yangilash jarayonlari bilan bir xil surʼatda kechmaganligini koʻrsatadi. 

Asosiy vositalarning qoldiq qiymati dinamikasi ham mazkur tendensiyani 

tasdiqlaydi. Tahlil davrida eskirish hajmining ortishi natijasida asosiy vositalarning 

qoldiq qiymati qariyb 2,8 barobarga qisqargan. Bu esa korxona tasarrufidagi asosiy 

vositalarning balans qiymati tarkibida jamgʻarilgan eskirish ulushi sezilarli darajada 

ortganligini anglatadi. 

Ushbu holat boʻyicha asosiy vositalarni yangilash surʼatlarining ularning eskirish 

surʼatlariga nisbatan yetarli darajada yuqori boʻlmaganligi, mavjud texnika va 

texnologik uskunalardan intensiv foydalanish hamda amortizatsiya jarayonlarining 

taʼsiri bilan izohlanishi mumkin. Asosiy vositalar eskirish darajasining yuqoriligi 

kelgusida ularning texnik imkoniyatlaridan toʻliq foydalanishni cheklashi, taʼmirlash 

va texnik xizmat koʻrsatish xarajatlarini oshirishi hamda ishlab chiqarish quvvatlaridan 

samarali foydalanishga salbiy taʼsir koʻrsatishi mumkin. Shu sababli korxonada asosiy 

vositalarni modernizatsiya qilish va texnologik jihatdan yangilash jarayonlarini 

jadallashtirish muhim ahamiyat kasb etadi (1-jadval). 

Amalga oshirilgan tahlil natijalari shuni koʻrsatadiki, asosiy vositalar qiymatining 

miqdor jihatdan ortib borishi har doim ham ulardan foydalanish samaradorligining 

oshganligini anglatmaydi. Bunda asosiy vositalarning tarkibi, texnik holati, yaroqlilik 

darajasi, yangilanish surʼati va ulardan foydalanish intensivligi muhim ahamiyat kasb 

etadi. Ayniqsa, asosiy vositalar eskirish darajasining yuqorilashi ularning ishlab 

chiqarish jarayonidagi texnik va iqtisodiy samaradorligini pasaytiruvchi omillardan 

biri hisoblanadi. 

Asosiy vositalarning jismoniy va maʼnaviy eskirishi yuqori darajaga yetishi 

korxona ishlab chiqarish faoliyatida qator salbiy iqtisodiy oqibatlarni keltirib chiqarishi 

mumkin. Jumladan: 

• mavjud ishlab chiqarish quvvatlaridan foydalanish koeffitsiyentining pasayishi 

va quvvatlarning toʻliq oʻzlashtirilmasligi; 

• texnologik mashina va uskunalarda nosozliklar hamda rejadan tashqari toʻxtab 

qolish holatlarining koʻpayishi; 

• texnik xizmat koʻrsatish, joriy va kapital taʼmirlash hamda ekspluatatsiya 

xarajatlarining ortishi; 

• ishlab chiqarish xarajatlarining koʻpayishi natijasida mahsulot tannarxining 

oshishi; 

• mahsulot birligiga toʻgʻri keladigan energiya, xomashyo va boshqa ishlab 

chiqarish resurslari sarfining koʻpayishi; 

• mehnat unumdorligi va fond qaytimi koʻrsatkichlarining pasayishi; 

• mahsulot sifati va ishlab chiqarish jarayonlarining texnologik barqarorligini 

taʼminlash imkoniyatlarining cheklanishi; 

• korxonaning innovatsion va texnologik yangilanish imkoniyatlarining susayishi 

hamda mahsulot raqobatbardoshligiga salbiy taʼsir koʻrsatishi. 

2-jadval 

“BAKAN TEX” MChJ ning iqtisodiy natijalari boʻyicha koʻrsatkichlari 

tahlili [8] 

№ Koʻrsatkichlar 
2018-

yil 

2021-

yil 

2024-

yil 

2024-yilni 

2018-

yildan 

farqi (+;-) 

2025-

yil 

2025-yilni 

2024-yilga 

nisbatan 

oʻsishi, foizda 

1. 

Ishlab chiqarilgan 

mahsulotlarning 

amaldagi bahosi, 

mlrd.soʻm 

225,4 448,3 471,7 246,3 515,5 109,3 

2. 
Mahsulotlarni sotishdan 

sof tushum, mlrd.soʻm 
255,1 624,5 585,1 298,9 630,9 107,8 

3. 
Soliq toʻlashdan oldingi 

foyda, mlrd.soʻm 
16,3 114,0 60,7 44,4 75,1 123,7 

4. 
Davr xarajatlari, 

mlrd.soʻm 
4,8 39,2 22,9 18,1 35,6 155,5 

5. Sof rentabellik, foizda 6,4 18.3 10,4 - 11,9 - 

 

Korxonaning 2018-2025 yillardagi ishlab chiqarish holati tahlili 2-jadvalda 

keltirib oʻtilgan boʻlib, statistik maʼlumotlarning koʻrsatishicha sakkiz yil davomida 

iqtisodiy oʻsish darajasi taʼminlangan. Xususan, ishlab chiqarilgan mahsulotlarning 

amaldagi bahosi 2018-yilda 255,1 mlrd. soʻmni tashkil etgan boʻlsa, 2025-yilga kelib 

515,5 mlrd.soʻmga yetgan. Tahlil davrida mahsulot ishlab chiqarish hajmi 290,1 

mlrd.soʻmga yoki qariyb 2,3 barobarga oʻsdi. Xususan, 2025-yilni 2024-yilga nisbatan 

oʻsish surʼati 109,3 % ni tashkil etgan. Bu holat korxonada ishlab chiqarish 

quvvatlaridan foydalanish darajasining oshishi, texnologik jarayonlarning 

takomillashuvi va mahsulot turlarining ortganligidan dalolat beradi. 

Mahsulotlarni sotishdan olingan sof tushum dinamikasini tahliliy koʻradigan 

boʻlsak, 2018-yilda 255,1 mlrd.soʻm boʻlgan boʻlsa, sof tushum 2025-yilda 630,9 

mlrd.soʻmni tashkil qilgan. Tushum hajmi 375,8 mlrd.soʻmga koʻpaygan. Bu holat 

korxona mahsulotlariga bozorda talab yuqori ekanligini koʻrsatadi. Korxona boʻyicha 

soliq toʻlashdan oldingi foyda hajmi boʻyicha koʻradigan boʻlsak, 2018-yilda 16,3 

mlrd.soʻmni tashkil etgan holda 2024-yilda foyda 60,7 mlrd.soʻmgacha pasaygan. 

2025-yilda foyda 2024-yilga nisbatan oʻsish surʼati 123,7 % ni tashkil etgan. Davr 

xarajatlari boʻyicha 2024-yilni 2021-yilga nisbatan koʻradigan boʻlsak pasayish holati 

kuzatilgan. Korxona boʻyicha sof rentabellik koʻrsatkichida ham muayyan oʻzgarishlar 

kuzatilgan. Xususan, 2018-yilda sof rentabellik 6,4 % ni tashkil etgan boʻlsa, 2021-

yilda 18,3 % gacha oshgan. 2024-yilda ushbu koʻrsatkich 10,4% gacha pasaygan. 

2025-yilga kelib sof rentabellik 11,9 % ni tashkil etgan holda rentabellik darajasi qayta 

tiklana boshlaganini koʻrsatadi (2-jadval). 

XULOSA VA TAKLIFLAR 

Xulosa sifatida aytish joizki, “BAKAN TEX” MChJ xorijiy korxonasining 

debitorlik va kreditorlik qarzdorligi holati hamda ularning dinamikasini tahlil qilish 

natijalari korxonaning moliyaviy barqarorligini mustahkamlash, toʻlov qobiliyatini 

saqlab turish va aylanma mablagʻlardan foydalanish samaradorligini oshirishda 

qarzdorlikni boshqarish mexanizmlarini takomillashtirish zarurligini koʻrsatadi. Shu 

nuqtai nazardan, korxona moliyaviy-xoʻjalik faoliyatida quyidagi ustuvor 

yoʻnalishlarga alohida eʼtibor qaratish maqsadga muvofiq: 

• debitorlik qarzdorligini shakllanish muddati, hajmi va qaytarilish ehtimoli 

boʻyicha tasniflash asosida uni boshqarish mexanizmini takomillashtirish; 

• mahsulot sotish va xizmatlar koʻrsatish boʻyicha kontragentlar bilan hisob-

kitoblarda shartnomaviy va toʻlov intizomini kuchaytirish; 

• debitorlik va kreditorlik qarzdorligi harakatini tezkor kuzatib borish imkonini 

beruvchi elektron hisob-kitob va raqamli monitoring tizimlarini keng joriy etish; 

• muddati oʻtgan debitorlik qarzdorligi ulushini qisqartirish orqali mablagʻlarning 

muomaladan tashqarida qolib ketishining oldini olish va uning aylanma kapitalga 

salbiy taʼsirini kamaytirish; 

• debitorlik qarzlarini undirish muddatlarini maqbullashtirish orqali aylanma 

mablagʻlar aylanuvchanligini tezlashtirish; 

• debitorlik va kreditorlik qarzdorligi oʻrtasidagi maqbul nisbatni taʼminlash 

hamda qisqa muddatli majburiyatlarni oʻz vaqtida bajarish imkoniyatlarini oshirish. 

7. Oʻzbekiston Respublikasi Milliy statistika qoʻmitasi. Oʻzbekiston 

Respublikasida toʻqimachilik mahsulotlari ishlab chiqarish sanoati. 

https://stat.uz/uz/matbuot-markazi/qo-mita-yangiliklar/15164-o-zbekiston-

respublikasida-to-qimachilik-mahsulotlari-ishlab-chiqarish-sanoati 

8. “BAKAN TEX” MChJ xorijiy korxonasining 2018 -2025-yillar uchun 

moliyaviy hisobotlari va buxgalteriya balansi maʼlumotlari. 

